
Najô Ùczba edUkaCYjNY dodôWk do „PÒMeraNII”, 
NR 5 (167), MÔJ 2023

Òlga Kùklińskô Projekt dlô klasë IV
(2 ùczbòwé gòdzënë)

Dzél 19. Mòrzëce 
Bliza

W maju kùreszce mòżna sã wëbrac na jakąs dłëgszą 
wanogã. Wôrt je rëchli përznã sã do ni przërëchtowac, 
miec fejn ùdbã i bëlny plan. Na Kaszëbach je wiele ceka-
wëch placów do òbzéraniégò, a z niechtërnyma parłãczą 
sã téż krëjamné legendë. Tim razã rëgnijmë na wanogã 
szlachã mòrsczich blizów. 

- Tatkù, mògã wząc ze sobą kôrtã Pòmòrzô? Dostôł jem 
jã òd wùje na gebùrstach i prawie dzysô mògã jã wëzwëskac. 

- Jo, mòżesz, chòc w  mòbilce téż mómë fejn kôrtã 
z wszëlczima drobnotama naji wanodżi. 

- Tatkù, të wez swòjã kôrtã w  mòbilce, a  jô swòjã. 
Òbôczimë, chto chùdzy trafi w  wëbróny plac – prawił 
chùtkò do òjca Hùbert.

- Niech tak mdze. Môsz të bëlno wszëtkò spakòwóné 
do rubzaka? Jestkù, picé, aptéczkã? Wszëtkò je? – dopitiwôł 
tatk òtmikającë dwiérze òd aùta.

- Móm wszëtkò, a  nawetka jesz wiãcy. Mòżemë jachac 
prosto nad mòrze!

- Nié tak prosto. Pòjedzemë, le zgódno z  nają trasą. 
Wzérôj na swòjã kôrtã, przed nama cziledzesąt kilométrów 
drodżi, a  pózni pùdzemë ju na nogach, bò do Nôrodnégò 
Parkù ni mòżna wjachac aùtołã. 

- Wiém, przecã sóm móm wëbróną drogã na Czôłpiń-
ską Dunã, a pózni do blizë.

Hùbert i  jegò tatk dojachelë na jeden z  nadmòrsczich 
parkingów, wëpakòwelë rubzaczi z  aùta i  rëgnãlë stegną 
przez dunë Słowińsczégò Nôrodnégò Parkù. W nen majo-
wi dzéń słuńce ju fest grzało, a nadmòrsczi wiater nie béł 
taczi mòcny. Bëlné wiodro na wanogã. Dokładno tak, jak 
chcôł Hùbert, chtëren sóm sebie nazéwôł turisticznym 
prowadnikã. Prawie to béł jegò wësniony wark w  przińd-
nocë. Znôł ju wiele kaszëbsczich stegnów pò krézach: 
bëtowsczim, kartësczim i kòscersczim, terô chcôł téż bël-
no pòznac nadmòrsczé stegnë, a  òsoblëwie Słowińsczi 
Nôrodny Park.

Hùbert i  tatk rëgnãlë szlachã dlô barżi wprawionëch 
wanożników, chcelë jic dłëżi i òbezdrzec jak nôwiãcy, żebë 
na kùńcu duńc do mòrsczégò sztrądu. W drodze Hùbert 
robił òdjimczi i  notatczi ò roscënach, chtërne widzôł 
(nôwiãcy bëło rozmajitëch nadmòrsczich trôwów). Czej 
pò dwùch gòdzënach wòlnégò marszu doszlë ju na sztrąd, 
bëlë zaczarzony snôżim pieglëszczã.

- I jak? Wôrt bëło sã tak zmarachòwac, synkù? – spitôł 
òjc.

- Ale jo, tatkù. Dôwno jem ni miôł widzóné taczégò 
krôjmalënkù.

- Pò krótczim òdpòczinkù mùszimë jesz duńc do bli-
zë, przed nama dwa kilométrë marszu – dodôł, pòpijającë 
wòdã tatk.

- Dóm radã, chòc wedle mòji kôrtë to mdze nawetka 
përznã wiãcy – wëszeptôł Hùbert, òbzérającë swòjã kôrtã.

Czej widzec bëło ju blizã, Hùbert dostôł jakbë wiãcy 
mòcë w nogach i zaczął biegnąc. Tatk ni miôł ju tëli chãcë 
i szedł kąsk pòmali. Przed blizą żdała ju réga lëdzy, chtërny 
téż chcelë wlezc na górã. Razã z nima żdôł téż prôwdzëwi 
prowadnik nadmòrsczich wanogów ze Słowińsczégò 
Parkù. Tej Hùbert béł rôd, że mdze mógł gò wësłëchac. Czej 
pòmalinkù wszëtcë weszlë na górã pò baro wąsczich tra-
pach, ùzdrzelë snôżi krôjmalënk. Hùbert béł szczestlëwi. 
Robił òdjimczi i  słëchôł, co prawi prowadnik, chtëren 
òpòwiedzôł turistóm ò robòce latarnika i historie blizë. Na 
kùńc wspòmniôł téż ò kaszëbsczi legendze sparłãczony 
z  Bôłtã. Wedle ni w  Bôłce żëją snôżé mòrsczé pannë – 
Mòrzëce. Nôbarżi znelë je rëbôcë, chtërny płiwelë swòjima 
kùtrama pò mòrzu. Mòrzëcë to dëchë pòtopionëch 
dzéwczãt, chtërne żëją na dnie mòrza i manią czekawëch 
swòjim spiéwã, a  czej òne spiéwałë, tej mòrze piãkno 
szëmiało. Wëzdrzałë jak snôżé pannë z  rëbima ògònama 
w môlu lëdzczich nogów i bëłë òblokłé w sznurë koralëno-
wëch pôcorôw. Czej prowadnik kôrbił ò ti legendze, Hùbert 
wzérôł prosto w mòrsczé wałë i próbòwôł so wëòbrazëc ne 
Mòrzëce.

- Zdôwô mie sã, że chtos tuwò nama përznã „òdpłënął” – 
rzekł szpòrtowno prowadnik, zdrzącë na Hùberta.

- Jo, përznã jem sã przeniósł w nen zaczarzony mòrsczi 
swiat kaszëbsczich legendów. Na gwës zrobiã ò Mòrzëcach 
bëlną notatkã z  mòji wanodżi. Wôrt je znac nié leno ka-
szëbską rodã, ale téż i taczé snôżé legendë. Prawie ò to mie 
jidze w najich wanogach pò Kaszëbach. Chcã pòznac cze-
kawé place i krëjamné historie, żebë pózni téż kôrbic ò nich 
turistóm.

- Widzã, że z cebie bãdze bëlny kaszëbsczi prowadnik – 
ùczuł Hùbert na kùńc zwiédzaniégò blizë.

Hùbert i jegò tatk wrócëlë dodóm ùmãczony, le szcze-
stlëwi i ju zaczãlë rëchtowac sã do pòstãpny wanodżi. Tim 
razã do blizë w Rozewim. Jesta czekawi, czë Hùbert òstónie 
czedës prowadnikã pò Kaszëbach i mdze prawił turistóm 
ò Mòrzëcach? Pò prôwdze kòżdi mòże bëc wanożnikã, 
a  môj to je baro dobri czas na wanogã szlachã pòstaców 
z rozmajitëch kaszëbsczich legendów. Bëlnëch wanogów!

Céle ùczbë:
•	 wprowadzenié pòwiôstczi ò Mòrzëcach,
•	 bògacenié i rozwijanié słowiznë sparłãczony z mòrzã 
i wanożenim,

•	 pòznanié pòzwów môlów na Kaszëbach, 
•	 rozwijanié ùmiejãtnoscë czëtaniô tekstu ze zrozmie-
nim,

•	 rozwijanié jãzëkòwëch ùmiejãtnosców;

Projekt dlô klasë IV

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Pòdrobné céle
Ùczéń...
•	 rozmieje òpòwiedzec, ò czim je pòwiôstka,
•	 céchùje malënk Mòrzëcë do klasowi galerie kaszëb-
sczich dëchów,

•	 twòrzi ùdbã gwôsny klasowi wanodżi,
•	 czëtô kôrtã Kaszëb;
Metodë robòtë
kôrbiónka i zadôwanie pëtaniów, robòta z tekstã i kôrtą 
Kaszëb abò atlasã, plasticznô robòta (wëkònanie malën-
ków), robòta w karnach nad kôrtą wanodżi
Formë robòtë
indiwidualno, razã z klasą, w karnach
Didakticzné materiałë
tekst òpòwiôdaniô, kôrtczi, mòbilczi abò kómpùtrë z dostãpã 
do internetu, kôrta Kaszëb (abò atlas geògraficzny), òdjimczi 
z Czôłpina

CYG ÙCZBË
1.	 Szkólny kôrbi z  ùczniama ò rézowanim (czwiczenié 
swòbódny kôrbiónczi):
•	 Co dôwô wanożenié?
•	 Jak sã do niegò je nót przërëchtowac?
•	 Gdze w slédnym czasu ùczniowie bëlë na wano-

dze, co z ni pamiãtają?
2.	 Szkólny pitô szkòłowników, jak sã nazéwô naje mòrze 
i  jaczé môle nad Bôłtã znają. Wôrt je w  tim placu 
wëzwëskac fizyczną kôrtã pòmòrsczégò wòjewództwa 
i kôrtã Kaszëb w skalë 1:150 000 z fejn òznaczonyma 
blizama i jinszima placama na sztrądze Bôłtu.

3.	 Czedë szkòlôcë sã wëpòwiedzą, szkólny rozdôwô 
jima tekst pòwiôstczi i dôwô bôczënié, bë ùczniowie 
pòdsztrichnãlë słowa sparłãczoné z  òpisënkã môla 
wëdarzeniów, a pòstãpno czëtô tekst głosno.

4.	 Pò wësłëchanim tekstu i wëtłómaczenim cëzëch sło-
wów, szkólny zadôwô pëtania do tekstu:
•	 Chto je bòhaterã (Hùbert i jegò tatk)?
•	 Gdze i w jaczim czasu dzeje sã akcja pòwiôstczi 

(w Słowińsczim Nôrodnym Parkù, w maju)? Wôrt 
je òdnalezc Czôłpino na kôrce.

•	 Jaką legendã pòznôwô knôp (ò Mòrzëcach)?
5.	 Szkólny rôczi ùczniów do głosnégò czëtaniô wërazów 
sparłãczonëch z òpisënkã môla (np. dunë, snôżé pie-
glëszcze). Mòże terô pòkazac szkòlôkóm òdjimczi z 
Czôłpina, jaczé są dodôwkã do scenarnika. Òdjimczi 
mògą bëc wëzwëskóné m.jin. do òpisënkù krôjmalënkù.

6.	 Szkólny prosy, abë ùczniowie nalezlë w teksce òpisënk 
Mòrzëców i  pòdsztrichnãlë gò òłówkã. Na spòdlim 
negò wëjimka mdą rëchtowac malënk Mòrzëców 
i krótką notatkã ò nëch pòstacach do zesziwkù:
Mòrzëce (mòrsczé pannë) – to dëchë pòtopionëch 
dzéwczãt, chtërne żëją na dnie mòrza i manią czeka-
wëch swòjim spiéwã, a czej òne spiéwałë tej mòrze 
piãkno szëmiało. Wëzdrzałë jak snôżé pannë z rëbi-
ma ògònama w môlu lëdzczich nogów i bëłë òblokłé 
w sznurë koralënowëch pôcorôw.

7.	 Na spòdlim notatczi ùczniowie rëchtëją malënczi 
Mòrzëców. Mògą wëzwëskac ùlëdóną technikã pla-
sticzną. Na zakùńczenié zadaniô szkólny doczépiô 
prôcë do „Klasowi galerie kaszëbsczich dëchów”.

8.	 Szkólny dzeli szkòłowników na karna, w  chtërnëch 
mdze twòrzony projekt pòd titlã: „Klasowô wanoga”. 
Nôprzód karna robią „bùrzã mùsków”, abë wëbrac plac 
i ùdbã na swòjã wanogã. Czej szkòlôcë ju wiedzą, jaczi 
mdze cél jich wanodżi, szkólny rozdôwô „Kôrtë wano-
dżi” do wëfùlowaniô (dodôwk do scenarnika). Wôrt je 
w  tim zadanim pòzwòlëc ùcznióm na wëzwëskanié 
mòbilków abò kómpùtrów. Mòżna skòrzëstac z  cze-
kawëch aplikacjów dlô wanożników, np. aplikacje 
Państwòwëch Lasów „Òd Bôłtu pò Kaszëbë”.

Malënk aùtorstwa Łucje Sédlecczi. 

Zrzut ekranu z aplikacji na mòbilkã.

9.	 Pò zakùńczenim robòtë nad kôrtama klasowëch wa-
nogów, kòżdé karno przedstôwiô całi klase swòjã 
ùdbã na wanogã.

Projekt dlô klasë IV

Trasa wanodzi: 

Cél wanodzi:

Brëkòwné wëpòsażenié,
sprzãtë, dokùmentë (co

mùszisz wząc):

KÔRTA KLASOWI WANODŻI
Data:

Ùczãstnicë:

Strzodczi 
transpòrtu:

Plan i dzéle  wanodzi                           
(co i czedë mdzemë              
 zwiedzac):

Kòsztë wstãpów, bilietów, 
 jestkù, nocledżi (kùli nas to

mdze kòsztac): GDUŃSK

 SŁËPSK

Kaszëbë

Projekt dlô klasë IV

Krôjmalënk, jaczi rozcygô sã z blizë w Czôłpinie.

Bliza w Czôłpinie.

Na Czôłpińsczi Dunie.

Òdj. Aleksandra Dzãcelskô-Jasnoch

Fòrmë wëpòwiesców
klasë VII–VIII

Joana Ginter
Justina Pòmierskô

Dzél 9. Òna je baro drësznô.
Charakteristika

Czwiczenia z tekstã

1.	 Przeczëtôj tekst pt. Krómòwô z naji wsë. Dôj bôczënk, kùli je akapitów i dlôcze prawie tëli. Jaczé wëjimczi bë sã 
mògłë nalezc w òpisënkù pòstacë, a czegò tikają sã zaòstałé wiadła?

Wstãp
Chto to je?

Krómòwô z naji wsë
Wastnô Léna je nënką mòji nôlepszi drëszczi Julie. Je wiãcy jak sztërdzescë lat stôrô 

i pół żëcô robi w krómie, dlôte w naji wsë wszëtcë jã znają. Razã z familią – chłopã i trzema 
córkama – mieszkô w chëczë kòl lasa.

Rozwiniãcé
Jak òna wëzdrzi? 

Òna je niskô i  dosc mùlchnô. Mô jasné włosë, jaczé wiedno spinô w czucz. Ji lica są 
colemało wërazno pòmalowóné – òsoblëwie òczë: szaré i wiedno pòdczorchniãté czôrnyma 
rzãsama i brëwiama. Farwą, jakô sã nôbarżi widzy wastnie Lénie, je wierã różewô: òna je 
czãsto òblokłô w róż i blós w robòce nosy mòdri fartuch.

Jakô òna je? 
ùlëdóné zajãca

Julie nënka je baro robòcô. Nie je leno zwëczajną krómową, le sama czerëje geszeftã, 
a òkróm te dozérô wszëtczégò doma: zajimô sã kùchnią i pòrządkama, a òsoblëwie ji milecz-
nym ògrodã. Zélnik to nôwiãkszé zamiłowanié ti białczi: òna znaje wiele gatënków kwiatów 
i zelégò i pò prôwdze mô do nich szëk. Łoni dobëła nawet pierszi môl w gminnym kònkùrsu 
na nôpiãkniészé przëchëczé.

Jaczé są ji znanczi 
charakteru?
ùspòsobienié
Co rozmieje robic?
ùmiejãtnoscë

Lëdze lubią wastnã Lénã, bò je baro drësznô i żëcznô. Mô wiesołé ùspòsobienié i je 
wiôlgą òptimistką. Òna sã tak letkò nie pòddôwô, bò je wëtrwałô. Wastnô Léna bëlno 
rechùje, co je baro brëkòwné w robòce w krómie, gdze wcyg je nót liczëc towôr i dëtczi. 
Czasã nama z  Julią tłómaczi, jak cos nie rozmiejemë z matematiczi. Je widzec, że je 
mòcnô w głowie.

Zakùńczenié
Co ò ni mëszlã?

Z mëmą Julie móm baro dobri kòntakt. Czasã chòdzã do ni na pôłnié – je dlô mie kąsk 
jak cotka. Móm nôdzejã, że w przińdnoce bãdã do ni përznã pòdobnô – abò przënômni Juliô 
mdze wnet jak òna.

Bôczënk: ùwôdżi pò lewi starnie tekstu to wskôzë charakteristiczi na przińdnotã. Szkòłownik mùszi spòstrzéc, że 
òkróm òpisënkù pòstacë wiele je ò tim, jaczé òna mô: ùlëdóné zajãca (znaje wiele gatënków kwiatów i zelégò i mô 
do nich szëk), ùmiejãtnoscë (bëlno rechùje, tłómaczi z matematiczi), ùspòsobienié (robòcô, drësznô i żëcznô, mô 
wiesołé ùspòsobienié, je wiôlgą òptimistką). W pòdrechòwanim je òbsąd òd aùtora wëpòwiescë.

Szkòła bëlnégò pisaniô
Charakteristika to òpisënk pòstacë wzbògacony ò wiadła tikającé sã bënowëch znanków òsobë: ji legòtków (za-

interesowaniów), ùmiejãtnosców (intelektu), ùspòsobieniô (jak chtos sã sprawùje w  rozmajitëch sytuacjach). W ti 
wëpòwiescë òpisëjemë charakter pòstacë, a czãsto téż ji pòzdrzatk na swiat, system wôrtosców (co je dlô ni wôżné) 
i relacje z jinszima lëdzama. W charakteristice nót je dac òbsąd, jaczé są mòcné i/abò lëché stronë òpisywóny personë.
Czedë piszesz charakteristikã, wëstrzegôj sã „wërechòwónków” – nie pòdawôj kòl se wszëtczich pòsobnëch 

znankòwników zrzeszonëch z tą pòstacą, le wëbierzë blós czile nôwôżniészich znanków i òpiszë je dokładno z przikładama. 
•	 Co to znaczi, że wastnô Léna je robòcô? Òna sama czerëje geszeftã, a òkróm te dozérô wszëtczégò doma: 

zajimô sã kùchnią, pòrządkama i ji milecznym ògrodã. 
•	 A dlôcze òna je mòcnô w głowie? Wastna Léna bëlno rechùje i je w sztãdze szkòłową matematikã tłómaczëc dzecóm.

2.	 Przërëchtuj w zesziwkù spisënk znankòwników, jaczé mògą bëc brëkòwné do charakteristiczi.
a)	 Pòdczorchnij w teksce wszëtczé znankòwniczi, jaczé òpisywają wastnã Lénã. Wëpiszë je w czile karnach.
b)	 Dofùluj tabelã pòdóną niżi słowizną.

Znanczi ùspòsobieniô Znanczi charakteru Znanczi rozëmù Znanczi wseczëców

aktiwny, brójny, chitri, dzyrsczi, głupi, gòspòdarny, inteligentny, ksobny, mądri, nie znô sã na szpòrtach, òbmëslny, 
òbszcządny, òdwôżny, òpanowóny, pòwôżny, przemëslny, redosny, skrómny, smùtny, spòkójny, szpórowny, sztridow-
ny, ùtcëwi, wiesołi, zwątpiałi, żëczny

Òdpòwiescë dlô szkólnégò:

Znanczi ùspòsobieniô Znanczi charakteru Znanczi rozëmù Znanczi wseczëców

aktiwny, brójny, nie znô sã na 
szpòrtach, òpanowóny, pòwôżny, 
spòkójny, sztridowny, wiesołi

chitri, dzyrsczi, gòspòdarny, 
ksobny, òbszcządny, òdwôżny, 
skrómny, szpórowny, ùtcëwi

głupi, inteligentny, mądri, 
òbmëslny, przemëslny

redosny, smùtny, zwątpiałi, 
żëczny

Przikładowé dzélëkòwé czwiczenia do charakteristiczi

Zdrzódłã do pisaniô charakteristiczi pòstacë w szkòle są òsoblëwie lekturë. Czej szkòłownicë pòznôwają kaszëbską 
lëteraturã, mùszą przë ti leżnoscë analizowac i òceniwac zachòwanié herojów. Zwëskiwanié wiédzë ò człowiekù nót je 
zrzeszac z bezùstôwną robòtą nad bògacenim słowiznë i rozwijanim ùmiajãtnoscë ùdokazniwaniô swòji òpinie.
3.	 Wskażë w teksce wiadła ò tim, jaczim knôpã béł Gùstk z bôjczi A. Nagla Snieżélc. Kòl pòdónëch zdaniów tika-

jącëch sã zachòwaniô knôpa wpiszë pòzwë znanków jegò ùspòsobieniô i charakteru, na jaczé to zachòwanié 
wskazëje.

Jedny lëdze mielë baro nipòcégò knôpélã. Òn nie słëchôł doma starszich, a w szkòle nie słëchôł szkólnych. Nie 
pòmògłë niżódne napòmnienia. Nicht ni mógł dac mù radë, ani złoscą, ani dobrocą. Gùstk, tak bëło jegò miono, 
brojił wszãdze, dze le sã dało. Doma tłukł rutë i zdrzadła, i szôlczi, w szkòle rwôł ùcznióm i ùczënkóm jich 
zsziwczi. Malinczim dzôtkóm niszcził jich bawidła, ptôszkóm niszcził gniôzda, a tószóm bùdë. Nicht ju nie wie-
rził w to, że czedës z Gùstka wëroscë bëlny człowiek. A jednak stało sã jinaczi.	
Jednégò dnia w zëmie spadło bòkadosc sniegù i bòréncë ùlepilë tej stolemnégò snieżélca, chtëren miôł i głowã, 

nos, ùszë, rãce i nodżi. Na głowã snieżélca knôpi wsadzëlë wiôldżi, czôrny czôpk. To nie widzało sã Gùstkòwi. Òn 
òdczidł rãce i nodżi snieżélcowi i zemkł jegò czôpk. Ale w nocë, czej nipòcéùsz cwiardo spôł, tej nôgle gò chtos 
szturnął. Czej òn òdeckł, tej ùzdrzôł przed sobą snieżélca, z topórkã w rãce, chtëren rzekł:
- Jô ce, wszónie, òdczidnã paje i szpérë, tak jak të mie zrobił.
Knôp jął wrzeszczec. Zbùdzëlë sã tatk i nënka, chtërny jãlë prosëc snieżélca, żebë dôł knôpù pòkù. Snieżélc 

przëstôł na to, a Gùstk mùszôł przërzec, że ju wicy nikòmù niżódny krziwdë nie zrobi.
I tak z wiôldżégò nipòcéùsza wërôsł baro bëlny człowiek.

Zdrzódło: J. Labbuda, Zôrno mòwë, s. 64.

Jedny lëdze mielë baro nipòcégò 
knôpélã…

Znanczi 
ùspòsobieniô 
i charakteru

1. Òn nie słëchôł doma starszich, 
a w szkòle nie słëchôł szkólnych. 
2. Nie pòmògłë niżódne 
napòmnienia.
3. Nicht ni mógł dac mù radë, ani 
złoscą, ani dobrocą.
4. Gùstk, tak bëło jegò miono, brojił 
wszãdze, dze le sã dało.
5. Doma tłukł rutë i zdrzadła, 
i szôlczi, w szkòle rwôł ùcznióm 
i ùczenkóm jich zesziwczi.
6. Malinczim dzôtkóm niszcził jich 
bawidła, ptôszkóm niszcził gniôzda, 
a tószóm bùdë.

Przikładowé òdpòwiescë: 1. nipòcy, 2. niepòsłëszny, 
3. nôparti, ùparti, 4. brójny, 5. psotny, psotlëwi, 6. nieùwôżny

4.	 Ùłożë zesadzoné zdania, w  jaczich ùdokaznisz 
kòżdą znankã Gùstka. Wëzwëskôj słowa: bò, tej, 
dlôte, temù, że, z ti przëczënë.

Przikłôd: Gùstk je nipòcy, bò òn nie słëchô doma star-
szich, a w szkòle szkólnych.

5.	 Zagrôjta w  grã „Ò kògùm je gôdka?”. Niech kòżdi 
z waji przëszëkùje 4 znankòwniczi, chtërne mdą cha-
rakteristiką wëbrónégò drëcha abò wëbróny drësz-
czi z wajégò karna (abò wëbrónégò heroje szkòłowi 
lekturë). Pòtemù przedstawita swòje wëpòwiescë 
drëchóm, żebë òni zgadiwelë, o kògùm je gôdka.

Przikładowé tematë wëprôcowaniô – charakteristiczi
Jakô jô jem – mòje redotë i smùtczi
Mòja drëszka / Mój (pół)bracyna / Mòja krôwcka / Naj 
szandara / Doktór z naji bòlëcë
Cekawi człowiek z mòjégò òkòlégò
… – terôczasny stolëm
Ùlëdóny heroja ze szkòłowi ksążczi do kaszëbsczégò / 
z kaszëbsczi lekturë

dr Joana Ginter
pòlonistka i  absolwentka kaszëbsczi etnofilolo-
gie. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina Pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Fòrmë wëpòwiesców
klasë VII–VIII

Ùdba na ùczbã

Mikòłôj Ridiger

Kaszëbsczé majewé

Je to bédënk ùczbë, chtërnã mòżna pòprowadzëc kòle ka-
plëczczi Matczi Bòsczi, jakô je krótkò szkòłë (mòże bëc téż 
kòscół). Wôrt bë bëło przërëchtowac kwiôtczi, cobë złożëc 
pòd kaplëczką, a czej je leżnosc, to nawetka jã wëczëszczëc. 

Jak pòprowadzëc kaszëbsczé majewé?
1.	 Zaspiewac Chwôlta łączi ùstrojoné.
2.	 Òdmówic Litaniô loretańskô do Nôswiãtszi Mariji 
Pannë*.

3.	 Òdmówic Mòdlëtwã ò rëchłą beatifikacjã Słëdżi 
Bòżégò Ks. Biskùpa Kònstantina Dominika.

4.	 Zaspiéwac Pò górach, sodlënach. Mòże téż bëc 
Kaszëbskô Królewô* abò jinszô spiéwa do Matczi 
Bòsczi pò kaszëbskù.

* Mòdlëtwë a  piesń òznôczôné gwiôzdką mòże na-
lezc w  kaszëbsczich mòdlëtewnikach, np. Më trzimómë 
z Bògã. Kaszëbsczi môłi mòdlëtewnik Eùgeniusza Gòłąbka 
i Eùgeniusza Prëczkòwsczégò (Banino – Gduńsk 2014).

Chwôlta łączi ùstrojoné

Chwôlta łączi ùstrojoné,
Górë, sodlënë zeloné,
Chwôlta cenisté gajiczi,
Zdroje i przewijné rzéczi.

Co jigrô z mòrza wałama,
W lëfce kòlibie skrzidłama,
Chwôlta z nama Panią swiata,
Ji i nasza dłóń wińc splôtô.

Bòsczich dokazów kòruna,
Nad aniołë wëwëższonô;
Panëje na zemi, w niebie,

Nie zgardzy nama w pòtrzebie.

Wdzãcznym strużków szemarzenim
I ptôszków słodczim kwilenim,

To, co czëje i co żëje,
Niech z nama sławi Marijã. 

Tłom. Felicjô Bôska-Bòrzëszkòwskô, Krësztof Jãdroch Plater-Zôlewsczi.

Pò górach, sodlënach

Pò górach, sodlënach rozlégô sã zwón,
Anielsczé witanié lëdztwù głosy òn.

Ave, Ave, Ave Marija
Zdrowas, Zdrowas, Zdrowas Marija!

Bernatka dzéweczka szła za dréwkã w las,
Aniół jã prowadzy, Bóg so wëbrôł czas.

Ave, Ave, Ave Marija
Zdrowas, Zdrowas, Zdrowas Marija!

Tã sertną mòdlëtwã szepcą lëpë ji.
Bãdzëce zdrów Wastkò, łasków dodôjce.

Ave, Ave, Ave Marija
Zdrowas, Zdrowas, Zdrowas Marija!

Kórny mòji prosbie òdpòwiesc dôjce,
Kògùm jesce Wastkò, nie tacëce mie.

Ave, Ave, Ave Marija
Zdrowas, Zdrowas, Zdrowas Marija!

Klëczący Bernatce rzekła Wastnô tej:
Nieskalóné prawie pòczãcé jô jem.

Ave, Ave, Ave Marija
Zdrowas, Zdrowas, Zdrowas Marija!

Nôswiãtszô Gwiôzdeczkò, w rôj prowadzce nas
Dze wieczną szczestlëwòsc Bóg nama tam dô. 

Ave, Ave, Ave Marija
Zdrowas, Zdrowas, Zdrowas Marija!

Tłom. Felicjô Bôska-Bòrzëszkòwskô, Krësztof Jãdroch Plater-Zôlewsczi.

Mòdlëtwa ò beatifikacjã Słëdżi Bòżégò Ks. Biskùpa 
Kònstantina Dominika
Bòże w Trójcë Jedurny! Waszą chwałą są wszëtczé Wa-
sze zjiscenia, a nôwidzalszi w nich je równak człowiek, 
cëdowno stwòrzony i  jesz cëdowni òdkùpiony. Kórno 
Was prosymë, przëdôjce so chwałë przez pòstawienié 
na wôłtôrzach Waszégò słëdżi, biskùpa Kònstantina 
Dominika, a nóm bez to dôce nowégò i gwësnégò pro-
wadnika òb drogã do Waszégò dodomù. Dôjce nóm nã 
łaskã, bë przëcziństwò Waszégò Słëdżi, Biskùpa Domini-
ka, w najich pòtrzebach bëło znanką achtniãcô bez Was 
nadzwëkòwnoscë jegò zwëkòwnoscë. Chtëren żëjece 
i królëjece na wieczi wieków. Amen.
Zdrzódło: Mòdlëtwa ò beatifikacjã biskùpa Kònstantina Dominika 

(karno na Facebookù).

Mikòłôj Ridiger
mieszkô w  Brusach, absolwent kaszëbsczi et-
nofilologie, wiceprzédnik partu KPZ w Brusach 
i szkólny kaszëbsczégò jãzëka w spòdlecznëch 
szkòłach. 

WIÉrZta

Wérónika Mierzwińskô

Kùpisze

Wérónika Mierzwińskô  
sztudérka kaszëbsczi etnofilologie, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologie. Zajimô sã ma-
lënkama do kaszëbsczich ksążków i cządników.

Mal. Gréta Walasek

Czej drëszë chcą pòwanożëc,

Cos do brzuszka mùszą włożëc.

Dlôte czas òdwiedzëc króm,

Żebë jestkù wząc dodóm.

Pùjk ju wòrztã w kòszik włożił,

Aczipaka kùch dołożił.

Zôs alpaka bierze sok.

Przë pòlëcë wiôldżi tłok.

Tu są bùlwë, tam malënë.

Pùjk jich szukôł trzë gòdzënë!

Wiôldżi króm drëszë nalezlë,

W mniészim pòszło bë to prãdzy.

Czedë wëbierzą ju wszëtkò,

Tej do kasë pùdą chùtkò

I za kùpisze zapłacą.

Jôdã wezną, dëtczi stracą.


